Myfyrdod

Bod yn gyfan
Tasech chi’n gallu gofyn un cwestiwn i Dduw, beth fyddai’r cwestiwn yna?

Roeddwn i’n eistedd ar fainc ar lan y môr yn Halifax, Nova Scotia pan ddechreuais sgwrsio â gwraig oedd yn eistedd yn fy ymyl. Ei henw oedd Lisa ac roedd hi’n mynd trwy gyfnod anodd iawn yn ei bywyd ar y pryd. 

Roedd hi’n teimlo’n unig, yn drist ac yn ddiobaith llwyr. Dyna pam roedd hi allan ar ei phen ei hun y noson honno. Roedd hi wedi dod yno i ddianc rhag popeth. Am od, ein bod wedi cwrdd yno ar y fainc, achos doedd hi erioed wedi bod yn eistedd yno o’r blaen!  Dwedais wrthi mod i’n siwr mai Duw oedd wedi trefnu’r peth. 

Pan ofynnais iddi pa gwestiwn fyddai’n hoffi gofyn i Dduw, dwedodd heb oedi “Fydda i’n gyfan byth?”

Am gwestiwn!  Dwedais wrthi bod lle gwag ynon ni i gyd all neb ond Duw ei lanw.  Rydyn ni’n trio ei lanw gyda phethau fel cael perthynas gyda rhywun, arian, swyddi da, llwyddiant, enwogrwydd a phob math o gyffro. Ond mae’r gwacter yn dal yno: dim ond Duw sy’n gallu ei lanw.

Wyt ti’n teimlo fel hyn weithiau? Rwyt ti wedi trio gwahanol bethau ond does dim byd yn dy wneud yn hapus mewn gwirionedd? Paid â digalonni! Mae ateb! Mae Iesu Grist yn dy garu di ac eisiau llanw’r gwacter rwyt ti’n ei deimlo gyda’i gariad e.  Er mwyn iddo wneud hyn, mae’n rhaid i ti roi dy fywyd iddo yn gyfangwbl (ie, gyda’r holl bethau sy o le ynddo!), a gofyn iddo faddau i ti amdanyn nhw a maddau i ti am ei anwybyddu e gyhyd.  Bydd e’n llanw‘r gwacter yn dy fywyd gyda’i bresenoldeb ac yn dy wneud di’n  gyfan. Dyna pam daeth e i’r byd yma – i farw ar y groes droson ni.  Dwedodd e “Gorffennwyd”, ac mae popeth sy wedi ei orffen yn gyfan! 
Falle bydd gweddïo rhywbeth fel hyn yn dy helpu:
Arglwydd, Rwyt ti’n gwybod popeth amdana i, ac rwyt ti’n gwybod fy mod i’n teimlo’n isel, fel petawn i ddim yn gyflawn, fel tasai rhywbeth ar goll yn fy mywyd. Dw i eisiau rhoi fy mywyd yn dy ddwylo di a gofyn i ti faddau i mi am bopeth sy o’i le ynddo fe. Dere â fi i’th nabod di fel rhywun sy’n fy ngharu i gymaint nes dy fod yn fodlon marw yn fy lle. Llanw’r gwacter yn fy mywyd gyda’th gariad di. Amen.

Seiliedig ar erthygl yn ‘Decision’  - Ion/Chwef. 2005

